ՏԵՂԵԿԱՆՔ
«ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ԵՎՐՈՊԱԿԱՆ ԲԱՆԿԻ ԿԱՌԱՎԱՐԻՉՆԵՐԻ ԽՈՐՀՐԴԻ՝ 2023 ԹՎԱԿԱՆԻ ՄԱՅԻՍԻ 18-Ի «ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ԵՎՐՈՊԱԿԱՆ ԲԱՆԿԻ ՀԻՄՆԱԴՐՄԱՆ ՀԱՄԱՁԱՅՆԱԳՐԻ 12.1 ՀՈԴՎԱԾԻ ՓՈՓՈԽՈՒԹՅՈՒՆ ՍՈՎՈՐԱԿԱՆ ԳՈՐԾԱՌՆՈՒԹՅՈՒՆՆԵՐԻ ԿԱՆՈՆԱԴՐԱԿԱՆ ԿԱՊԻՏԱԼԻ ՍԱՀՄԱՆԱՓԱԿՈՒՄԸ ՎԵՐԱՑՆԵԼՈՒ ՆՊԱՏԱԿՈՎ» ԹԻՎ 260 ԲԱՆԱՁԵՎԻ ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ ՄԱՍԻՆ
Վերակառուցման և զարգացման եվրոպական բանկի (այսուհետ՝ «ՎԶԵԲ») Կառավարիչների խորհրդի կողմից 2023թ. տարեկան հանդիպման ընթացքում քվեարկվել և ընդունվել է «Վերակառուցման և զարգացման եվրոպական բանկի հիմնադրման համաձայնագրի 12.1 հոդվածի փոփոխություն սովորական գործառնությունների կանոնադրական կապիտալի սահմանափակումը վերացնելու նպատակով» թիվ 260 բանաձևը (այսուհետ՝ «Բանաձև»), որով վերացվում է վարկավորման՝ բաժանորդագրված կապիտալը չգերազանցելու կանոնադրական սահմանաչափը և փոխարվում է Տնօրենների խորհրդի կողմից հաստատվող սահմանաչափերով՝ որպես ՎԶԵԲ կապիտալի համարժեքության քաղաքականության բաղադրիչ:
Մասնավորապես, ներկայում նախատեսված է, որ ՎԶԵԲ-ի կողմից իր սովորական գործառնությունների հետ կապված չմարված վարկերի, բաժնետիրական կապիտալում ներդրումների և երաշխիքների հանրագումարը ոչ մի դեպքում չպետք է ավելացվի, եթե նման ավելացմամբ կգերազանցվի անփոփոխ բաժանորդային կապիտալի, պահուստների և սովորական կապիտալ ռեսուրսներում ներառված ավելցուկների ընդհանուր գումարը: Փոփոխությամբ կամրագրվի, որ ֆինանսական կայունությունը պաշտպանելու նպատակով Տնօրենների խորհուրդը սահմանելու և պահպանելու է կապիտալի համարժեքության ցուցանիշների հետ կապված համապատասխան սահմանաչափեր, որոնք արտացոլվելու են կապիտալի համարժեքության քաղաքականության մեջ: 
ՎԶԵԲ հիմնադրման համաձայնագրի 56-րդ հոդվածի համաձայն՝ ՎԶԵԲ-ն ակնկալում է ստանալ անդամ երկրների հավաստումն առ այն, որ իրականացված փոփոխությունները անդամ երկրի կողմից պաշտոնապես ընդունված են՝ ազգային օրենսդրության համաձայն: Ըստ «Միջազգային պայմանագրերի մասին» ՀՀ օրենքի դրույթների՝ Բանաձևը Հայաստանի Հանրապետության համար ուժի մեջ է մտնելու հիշյալ օրենքով սահմանված՝ Բանաձևին միանալու գործընթացի ավարտից հետո՝ ՀՀ նախագահի կողմից հաստատվելու միջոցով: 

Բանաձևին միացումը Հայաստանի Հանրապետության համար ֆինանսական պարտավորություններ չի ենթադրում:
